
Հայաստանի Հանրապետության 

 արտակարգ իրավիճակների նախարարի

                                                                       2017թ. հոկտեմբրի «25»-ի 
թիվ 1279 հրամանի
Կ Ա Ր Գ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԱՐՏԱԿԱՐԳ ԻՐԱՎԻՃԱԿՆԵՐԻ 
ՆԱԽԱՐԱՐՈՒԹՅԱՆ ԱՆՁՆԱԿԱԶՄԻՆ «ՀԱՎԱՔ» ԵՎ «ՏԱԳՆԱՊ» 
ԱԶԴԱՆՇԱՆՆԵՐԻ ՀԱՅՏԱՐԱՐՄԱՆ ՈՒ ԱՅԴ ԱԶԴԱՆՇԱՆՆԵՐՈՎ ՆՐԱՆՑ ԿՈՂՄԻՑ ԻՐԱԿԱՆԱՑՎՈՂ ԳՈՐԾՈՂՈՒԹՅՈՒՆՆԵՐԻ 
I. ԸՆԴՀԱՆՈՒՐ ԴՐՈՒՅԹՆԵՐ

1.  Սույն կարգով սահմանվում է Հայաստանի Հանրապետության (այսուհետ` ՀՀ) արտակարգ իրավիճակների նախարարության (այսուհետ` ԱԻՆ) անձնակազմին «ՀԱՎԱՔ» և «ՏԱԳՆԱՊ» ազդանշանների հայտարարման կարգը ու այդ ազդանշաններով նրանց կողմից իրականացվող գործողությունները:

2. «ՀԱՎԱՔ» և «ՏԱԳՆԱՊ» ազդանշանները անձնակազմի ազդարարման հատուկ տեսակներ են, որոնց հայտարարման դեպքում ծառայողները պարտավոր են սահմանված սեղմ ժամկետներում ներկայանալ ծառայության վայր և իրականացնել համապատասխան գործողություններ: 
3. «ՀԱՎԱՔ» և «ՏԱԳՆԱՊ»  ազդանշանները հայտարարվում են արտակարգ իրավիճակների սպառնալիքի և առաջացման ժամանակ, խաղաղից պատերազմական ժամանակաշրջանի փոխադրման ժամանակ պատրաստականության բարձր աստիճանների անցնելու դեպքում, ինչպես նաև ստուգման և ուսումնական նպատակով: 

4. «ՀԱՎԱՔ» և  «ՏԱԳՆԱՊ» ազդանշանները կարող են հայտարարվել ՀՀ ԱԻՆ աշխատակազմի կառուցվածքային և առանձնացված ստորաբաժանումների, կառավարման ոլորտում գործող  պետական ոչ առևտրային կազմակերպությունների, փակ բաժնետիրական ընկերությունների ողջ անձնակազմին (փրկարարական և քաղաքացիական ծառայողներին, տեխնիկական սպասարկողներին) կամ անձնակազմի մի մասին:

5.  «ՀԱՎԱՔ» և «ՏԱԳՆԱՊ» ազդանշանները կարող է հայտարարվել անձնակազմին ցանկացած օր և ժամի:

6. «ՀԱՎԱՔ» և «ՏԱԳՆԱՊ» ազդանշանների հայտարարելու իրավունքը վերապահվում է ՀՀ արտակարգ իրավիճակների նախարարին կամ նրա կողմից լիազորված անձին, ինչպես նաև տեսչական ստուգման եկած պաշտոնատար անձին` իրեն տրված իրավասությունների շրջանակներում:
7. «ՀԱՎԱՔ» և «ՏԱԳՆԱՊ» ազդանշանները կարող են հայտարարվել` 

1) ՀՀ արտակարգ իրավիճակների նախարարի կամ նրա կողմից լիազորված պաշտոնատար անձի կողմից՝ ՀՀ ԱԻՆ ողջ անձնակազմին կամ անձնակազմի մի մասին.

2) ՀՀ ԱԻՆ կառուցվածքային և առանձնացված ստորաբաժանումների, կառավարման ոլորտում գործող ՊՈԱԿ-ների և ՓԲԸ-ների ղեկավարների կողմից (ՀՀ արտակարգ իրավիճակների նախարարի գիտությամբ)՝  ենթակա  ստորաբաժանումների, կազմակերպությունների  ու ընկերությունների ողջ անձնակազմին կամ անձնակազմի մի մասին:
8. «ՀԱՎԱՔ» և «ՏԱԳՆԱՊ» ազդանշանները հայտարարվում են  ՀՀ ԱԻՆ փրկարար ծառայության (այսուհետ` ՓԾ)  ճգնաժամային կառավարման ազգային կենտրոնի (այսուհետ` ՃԿԱԿ), մարզային ճգնաժամային կառավարման կենտրոնների և Երևան քաղաքի փրկարարական վարչության ճգնաժամային կառավարման բաժնի միջոցով:
9. «ՀԱՎԱՔ» և «ՏԱԳՆԱՊ»  ազդանշանների հայտարարելու ժամանակ բացառիկ դեպքերում` ծառայողական անհրաժեշտությունից ելնելով անհրաժեշտ աշխատակիցներին արձակուրդից և գործուղումից հետ կանչելու հետ կապված հարաբերությունները կարգովորվում են ՀՀ աշխատանքային օրենսգրքով, «Փրկարար ծառայության մասին» ՀՀ օրենքով և այլ իրավական ակտերով:
II. ԱԶԴԱՐԱՐՄԱՆ ԿԱԶՄԱԿԵՐՊՈՒՄԸ
10. Խաղաղից պատերազմական ժամանակաշրջանի փոխադրման ժամանակ պատրաստականության բարձր աստիճանների անցնելու դեպքում «ՀԱՎԱՔ» և «ՏԱԳՆԱՊ»  ազդանշանների հայտարարման և այդ  ազդանշաններով անձնակազմի կողմից իրականացվող գործողությունների կարգը սահմանված Է համապատասխան պլաններով:
11. ՀՀ ԱԻՆ ՓԾ ՃԿԱԿ օպերատիվ հերթափոխը արտակարգ իրավիճակների սպառնալիքի կամ առաջացման մասին տեղեկատվություն ստանալու դեպքում, ճշտում է տեղեկատվության իսկությունը, զեկուցում ՀՀ արտակարգ իրավիճակների նախարարին, ՀՀ ԱԻՆ ՓԾ տնօրենին, ՀՀ ԱԻՆ ՓԾ օրվա պատասխանատու հերթապահին և նրանց կարգադրությամբ իրականացնում ՀՀ արտակարգ իրավիճակների նախարարության ղեկավար կազմի և համապատասխան ստորաբաժանումների ազդարարում նրանց փոխանցելով` «Հայտարարված է հավաք: Ներկայանալ ծառայության» ազդանշանը: 
Անհրաժեշտության դեպքում տեղեկատվությունը փոխանցվում է նաև Հայաստանի Հանրապետության պետական կառավարման մարմինների ղեկավարներին, Երևանի քաղաքապետին, ինչպես նաև համապատասխան պլաններով, ծրագրերով, հրահանգներով, պայմանագրերով և այլ փաստաթղթերով նախատեսված այլ մարմինների ղեկավարներին կամ նրանց պարտականությունները կատարող անձանց ու ՀՀ կառավարությանն առընթեր ՀՀ ոստիկանության, ՀՀ կառավարությանն առընթեր ազգային անվտանգության ծառայության օպերատիվ հերթապահներին:
12. ՀՀ ԱԻՆ կառուցվածքային և առանձնացված ստորաբաժանումների ղեկավարները ստանալով «Հայտարարված է հավաք: Ներկայանալ ծառայության» ազդանշանը կազմակերպում են ենթակա ստորաբաժանումների և կազակերպությունների անհրաժեշտ անձնակազմի ազդարարումը և ներկայանում ծառայության:
13. ՀՀ ԱԻՆ ՓԾ մարզային ճգնաժամային կառավարման կենտրոնները և ՀՀ ԱԻՆ ՓԾ Երևան քաղաքի փրկարարական վարչության ճգնաժամային կառավարման բաժինը, ստանալով համապատասխան ազդանշանը, իրականացնում են մարզային և Երևան քաղաքի փրկարարական վարչությունների անհրաժեշտ անձնակազմի, մարզի և Երևան քաղաքի ղեկավար կազմի (այդ թվում Երևանի վարչական շրջանների ղեկավարների), քաղաքացիական պաշտպանության ծառայությունների, տարահանման հանձնաժողովի, համապատասխան տեղական ինքնակառավարման մարմինների և կազմակերպությունների ղեկավարների ազդարարումը:
14. ՀՀ ԱԻՆ ստորաբաժանումները ստացված ազդանշանները և կարգադրությունները փոխանցում են ենթակա ստորաբաժանման ղեկավարին կամ ստորաբաժանմանը՝  գործող և ստեղծվող կապի միջոցներով:
15. ՀՀ ԱԻՆ ստորաբաժանումները վերադաս ղեկավարության և ենթակա ստորաբաժանումների ու կազմակերպությունների հետ անխափան կապի ապահովման նպատակով իրականացնում են կապի միջոցների աշխատունակության պարբերաբար ստուգումներ: Խափանված կապի վերականգնման համար ներկայացվում են համապատասխան հայտեր:
16.  Կապի խափանման դեպքում ազդարարումն իրականացվում է սուրհանդակների միջոցով:
III. ԱՆՁՆԱԿԱԶՄԻ ԳՈՐԾՈՂՈՒԹՅՈՒՆՆԵՐԻ ԿԱՐԳ

17.  ՀՀ ԱԻՆ անձնակազմը ստանալով համապատասխան ազդանշանը, ազդարարման ազդանշանը հայտարարելու պահից 2 ժամվա ընթացքում ժամանում է աշխատանքային վայր և ներկայանում անմիջական պետին խնդրադրման:
18. ՀՀ ԱԻՆ կառուցվածքային և առանձնացված, ինչպես նաև համակարգի պետական ոչ առևտրային կազմակերպությունների ու փակ բաժնետիրական ընկերությունների ղեկավարները (այդ թվում ՓԾ կառուցվածքային և տարածքային ստորաբաժանումների պետերը) ազդարարման ազդանշանը հայտարարելու պահից սկսած  2 ժամ 15 րոպեի ընթացքում հավաքի մասին տեղեկագիրը` համաձայն հավելված 2-ում ներկայացված ձևի տրամադրում են (էլեկտրոնային տարբերակով, իսկ կապի բացակայության դեպքում թղթային տարբերակով).
1)  ՀՀ ԱԻՆ կառուցվածքային և առանձնացված, ինչպես նաև համակարգի պետական ոչ առևտրային կազմակերպությունների ու փակ բաժնետիրական ընկերությունների (բացառությամբ` ՀՀ ԱԻՆ ՓԾ) ղեկավարները՝ ՀՀ ԱԻՆ աշխատակազմի ղեկավարին.

2) ՀՀ ԱԻՆ ՓԾ կառուցվածքային և տարածքային ստորաբաժանումների («Աղետների բժշկության կենտրոն» և «Ճգնաժամային կառավարման պետական ակադեմիա» ՊՈԱԿ-ները` փրկարարական ծառայողների մասով ու ՀՀ ԱԻՆ ՓԾ հայ-ռուսական հումանիտար արձագանքման կենտրոնը` հայկական մասով) ղեկավարները՝ ՀՀ ԱԻՆ ՓԾ ՃԿԱԿ:
19. Սույն կարգի 18-րդ կետի 1-ին ենթակետում նշված ստորաբաժանումների հավաքի մասին տվյալների ամփոփումը համաձայն հավելված 3-ում ներկայացված ձևի` կատարվում է ՀՀ ԱԻՆ աշխատակազմի ղեկավարի կողմից նշանակված ՀՀ ԱԻՆ աշխատակազմի համապատասխան պաշտոնատար անձը կամ աշխատակազմի համապատասխան կառուցվածքային ստորաբաժանումը:
20. ՀՀ ԱԻՆ ՓԾ ՃԿԱԿ-ը ազդարարման ազդանշան հայտարարելու պահից սկսած 2 ժամ 45 րոպեի ընթացքում ամփոփում է սույն կարգի 18-րդ կետի 2-րդ ենթակետում նշված ստորաբաժանումների հավաքի մասին տվյալները և համաձայն հավելված 4-ում ներկայացված ձևի տրամադրում ՀՀ ԱԻՆ ՓԾ տնօրենին:
21. ՀՀ արտակարգ իրավիճակների նախարարի կամ նրա կողմից նշանակված պաշտոնատար անձի կողմից ՀՀ ԱԻՆ կառուցվածքային և առանձնացված ինչպես նաև համակարգի պետական և ոչ առևտրային կազմակերպությունների, փակ բաժնետիրական ընկերությունների ղեկավար կազմի հետ անցկացվում է  խորհրդակցություն, որի ընթացքում նրանց հակիրճ ներկայացվում է իրավիճակը և տրվում հանձնարարական իրավիճակի բացահայտման և բնակչության պաշտպանության միջոցառումների կազմակերպման ուղղությամբ: ՀՀ ԱԻՆ ստորաբաժանումների պետերը իրենց հերթին խնդրադրում են անձնակազմին` տալով ըստ ուղղությունների  հանձնարարականներ հստակ նշելով հիմնական կատարողներին, համակատարողներին և կատարման ժամկետները:                                                                                                              
22.  ՀՀ ԱԻՆ ստորաբաժանումների անձնակազմը գործում է համաձայն համապատասխան քաղաքացիական պաշտպանության և բնակչության պաշտպանության պլանների և իր կանոնադրության:
23. «ՀԱՎԱՔ» և «ՏԱԳՆԱՊ» ազդանշանների հայտարարման դեպքում ՀՀ ԱԻՆ անձնակազմը պետք է հստակ իմանա իր գործողությունները և պետք է գործի արագ և կազմակերպված: 

